
SÖZBAŞY

Hormatly okyjy!

Türkmenistanyň Ylymlar akademiýasynyň Tehnologiýalar merkeziniň ylmy-amaly elektron 
žurnalynyň şu sanyny siziň dykgatyňyza hödürleýäris.

Ylmyň dürli ugurlaryna bagyşlanan, žurnalyň bu sanynda Türkmenistanda ylmyň ileri tutulýan 
ugurlaryna laýyklykda, ýurdumyzyň alymlarynyň ýerine ýetiren ylmy işleri ýerleşdirildi.

«Toplumlaýyn energiýa üpjünçilik ulgamlaryny we tehniki serişdelerini dolandyrmak» atly 
makalada, «Gaýtadan dikeldilýän energiýa çeşmeleri hakynda» Türkmenistanyň Kanuny esasynda 
«Türkmenistanda 2030-njy ýyla çenli gaýtadan dikeldilýän energetikany ösdürmek boýunça Milli 
strategiýasyndan» gelip çykýan wezipelere laýyklykda, Türkmenistanda gaýtadan dikeldilýän 
energetikany ösdürmegiň ugurlaryna seljerme berilýär. Ilatly ýerlerde gaýtadan dikeldilýän energiýa 
çeşmeleriniň resurslaryny kesgitlemek bilen, fotoelektrik Gün elektrik stansiýalarynyň taslamalaryny 
işläp taýýarlamak boýunça geçirilen hasaplamalaryň netijeleri getirilýär we käbir synag taslamalary 
hödürlenilýär.

«Endigan koeffisiýentli dördünji tertipli elliptiko-parabolik deňleme üçin, Frankl meselesi 
görnüşli meseläniň umumylaşdyrylan çözüwi barada» atly makalada dördünji tertipli garyşyk 
deňleme üçin, Frankl meselesi görnüşli mesele derňelýär. Berlen dördünji tertipli garyşyk deňlemäniň 
koeffisiýentlerine degişli bolan käbir şertlerde, onuň H2,k Sobolew giňişliginde çözüwiniň barlygy 
hakyndaky tassyklama subut edilýär.

«GMU tehnologiýalarynyň we ýeri uzakdan zondirlemegiň kömegi bilen, öri meýdandaky işjeň 
biomassalary anyklamagyň usulyýeti» atly makalada, oba hojalyk pudagynda öri meýdanlarynyň 
öndürijiligini anyklamak üçin möhüm görkeziji bolan biomassasyny hasaplamak boýunça geçirilen 
ylmy-barlaglaryň netijeleri berilýär. Geografik maglumat ulgamlary, tehnologiýalary we ýeri 
uzakdan zondirlemek arkaly alnan maglumatlar peýdalanylyp, öri meýdanda bakylmagy mümkin 
bolan mallaryň sanyny çaklamak bilen, meýdany amatly dolandyrmaga mümkinçilik berýän iýmlik 
biomassany hasaplamagyň usulyýeti hödürlenilýär.

«Ýod düzümli polimer gurluşly mikroblara garşy ulanylýan derman serişdeleri» atly makalada, 
polimer gurluşly, düzüminde ýod saklaýan derman serişdeleri bolan ýodinol, ýodly krahmally 
erginleriň spektrofotometriki düzümlerini seljermek bilen, antibakterial häsiýetleri öwrenilýär we 
biologiýa işjeňliginiň hatary işlenip düzülýär. Olaryň ulanyş möhletiniň erginlerdäki kompleks emele 
getiriji ýoduň durnuklylygyna baglydygy anyklanylýar.

«Geptadekany we geptadekan bilen onuň oksidatynyň galyndysynyň garyndysyny katalizatoryň 
gatnaşmagynda, howanyň kislorody bilen okislendirmegiň kinetikasy» atly makala, ýerli çig 
mallary katalizatoryň gatnaşmagynda okislendirmegiň esasynda bir esasly karbon kislotalaryny 
almagyň kanunalaýyklyklaryny derňemek bilen, olaryň alnyşynyň amatly usulyny işläp düzmek 
meselesine bagyşlanylýar. Işde katalizatoryň gatnaşmagynda, geptadekanyň howanyň kislorody bilen 
täsirleşmesiniň netijesinde, bir esasly karbon kislotalarynyň we çylşyrymly efirleriň emele gelşiniň 
tizlikleriniň kinetik hemişelikleri kesgitlenilýär.

«Metabolik sindromyň anyklanyşy we bejergisi» atly makalada, metabolik sindromyny 
bejermekde ösümlik garyndylaryny peýdalanmagyň netijeliligi seljerilip, näsaglarda esasy bejerişe 
goşmaça fitogaryndy ulanmak bilen geçirilen barlaglaryň netijeleri getirilýär. Işde esasy bejergi bilen 

fitobejerginiň bilelikde ulanylmagynyň bejerginiň irki döwrinde öz netijeliligini görkezýändigi, keseliň 
geçişini gowulandyrýandygy we ýürek-damar gaýraüzülmeleriň ösmeginiň howpuny peseldýändigi 
anyklanylýar.

«Türkmenistanyň şertlerinde ýerli çig mallardan biodargaýjy superabsorbent gidrogelini almagyň 
usuly» atly makalada, barlaghana şertlerinde bölünip alnan limon kislotasyny, mekgejöwen krahmalyny, 
buýan karboksimetilsellýulozasyny çig mal hökmünde ulanyp, superabsorbent gidrogelini bölüp 
almagyň tehnologiýasy beýan edilýär. Alnan önümiň çişme indeksi we biodargaýjylygy kesgitlenilip, 
elektron mikroskopiýa, termo-grawimetrik analizi, furýe öwrüjili infragyzyl spektrofotometriýa 
barlaglarynyň netijeleri berilýär.

Žurnalyň redaksiýasy, makalalaryňyza sabyrsyzlyk bilen garaşýar.

